
					Gwirwyd y dudalen hon


Pan deflir, lluchir i'r llawr

Ddu arfawg anghrist ddirfawr;

A phan gair, yn hoff ei gwedd,

Gaer enwawg i'r gwirionedd

Drwy reol gwydrau'r awen,

Draw'r llwydd a welaf drwy'r llen;—

Llwydd oesoedd lluoedd Iesu,

Pan gânt y feddiant a fu

O ddiwall wlad addewid,

Heb gaethder, llymder, na llid.












Gyrr y Dwyrain, ac oer ia diroedd

Y dwfn eira, eu di-ofn yrroedd;

Gyrr y Deau hithau ei hieithoedd,

A Gorllewin ei gorau lluoedd;

Un fwriad a niferoedd—y fawr-blaid

O Groesadiaid, ac eres ydoedd.



Bydd ar dyrau Salem furiau,

Y banerau yn ben arwydd,

I'r tylwythau, ar eu teithiau

I le'u tadau, olud dedwydd;

Ar Fosciaid y blaid heb lwydd,—dyrchefir

Ac eres welir y Groes hylwydd.












A thi, Roeg, a'th ddaear wych,

A'th awyr brydferth hoew-wych,

A welir eto eilwaith,

Fal gynt, er rhyfelawg waith,

Yn llwyddo'n fronlle addysg,

A lle llawn pob dawn a dysg;

Byddi, heb nam, yn fam faeth

I rinwedd—i wroniaeth—

I ddidwyll gelfyddydau,

Pob llwydd, a wna pawb wellhau;

I bob mâd gariad gwladawl,

A fu gynt dy fwya' gwawl.

	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

